
密州到任謝執政啟

作者：蘇軾　北宋

本作品收錄於《東坡全集�》

蒙恩授前件差遣，已於今月三日赴任訖。帶山負海，號為持節之邦；多病無功，久在散

材之目。授非所稱，愧靡自任。矧茲願治之辰，方以求賢為急。宜得敏銳兼人之器，以

副厲精更化之懷。如軾者，天與愚忠，家傳樸學。議論止於汙俗，交遊謂之陳人。出佐

郡條，薦更歲龠。雖僅脫網羅之患，然卒無毫髮之稱。豈伊寵榮，偶及衰鈍。此蓋伏遇

某官股肱元聖，師表萬邦。欲隆太平極治之風，故開兼收並采之路。重使一夫之不獲，

特捐支郡以見收。荷恩至深，論報何所。謹當鐫磨朽鈍，箠策疲駑。雖無望於功名，庶

少逃於罪戾。過此以往，未知所裁。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

